Mál nr. 99M01-0003
Avgerð tikin 18.05.1999
Evni: Mvg í samband við sølu av brúktari gravimaskinu
§ 11 stk. 4 í meirvirðisgjaldslógini
· Samandráttur:
Kærarin selir í 2. ársfjórðingi av 1995 eina brúkta gravimaskinu, ið er keypt áðrenn 1. januar 1993, fyri 20.000 kr. Kærarin upplýsir, at hann, áðrenn sølan fór fram, munnliga spurdi T&S, øki og fekk at vita, at hann ikki skuldi krevja sølu-MVG av søluni.
Mvg-nevndin metir, at umstøðurnar við sølu og eftirfylgjandi gongdin í málinum herundir, at T&S ikki afturvísir frágreiðingini frá kæraranum, stiðja frágreiðingini hjá kæraranum. 
Mvg-nevndin avgjørdi tí at geva kæraranum viðhald í kæruni. 

Málslýsing:
Kærarin selir í 2. ársfjórðingi av 1995 eina brúkta gravimaskinu, ið er keypt áðrenn 1. januar 1993, fyri 20.000 kr. Kærarin upplýsir, at hann, áðrenn sølan fór fram, hevur sett fram munnligan fyrispurning til Toll- og Skattstovuna, øki og har fingið at vita, at hann ikki skuldi krevja sølu-MVG av søluni .

Hóast hetta hevur kærarin (grannskoðari hansara) uppgjørt søluni við mvg. og avroknað mvg. Samsvarandi hesum.

Men 09.02.96 fær Toll- og Skattstovan, øki fyrispurning frá grannskoðaranum hjá kæraranum, har spurt verður, um mvg. skal roknast í samband við sølu av gravimaskinu, sum er keypt í 1990 og seld í 1995. Við skrivi dagfest 12.03.1996 svarar T&S, økið at mvg. skal ikki roknast av slíkari sølu, og vísir T&S í hesum sambandi til serligar yvirgangsreglur í samband við sølu av brúktum bilum.

Longu 15.02.1996 móttekur Toll- og Skattstovan, øki broytingarskriv frá kæraranum, har sølu mvg-ið verður lækkað við 4.000 kr., ið varð mvg-upphæddin, sum varð uppkravd í samband við søluna av gravimaskinuni. Sama dag spyr grannskoðarin Toll- og Skattstovuna um mvg heldur ikki skal krevjast við sølu av øðrum maskinum enn gravimaskinum, og um tað er søludagurin ella keypsdagurin, ið eru avgerandi fyri hesi viðurskifti.

Økið sendir fyrispurningin víðari til Stýrið, sum 28. mars 1996 svarar grannskoðaranum aftur, at hann hevði rætt, tí sølu-MVG skal svarast av hesara sølu, tí serskipanin sum Økið hevur víst til bert er galdandi fyri gamlar persónsbilar.

Kæruvegleiðing verður givin í sama skrivi. Kæran verður fyrst inngivin næstan eitt ár seinni tann 3. mars 1997, men hevur MVG-nevndin áður avgjørt at taka málið til viðgerðar.

Ljósrit av inngjaldingarkorti frá kærara til økið, dagfest 10.august 1995 vísir eitt sølu mvg uppgjørt 8. august 1995 til 41.603 kr. og eitt nettoinngjald til T&S uppá 18.462 kr. Hetta er MVG-avrokning fyri 2. ársfjórðing 1995, har gravimaskinan varð seld. Í rættingarskjali frá kæraranum, innsent hansara vegna av grannskoðaranum, dagfest 14.februar 1996 verða hesar báðar upphæddir lækkaðar við 4.000 kr.

Vísandi til eftirlitsvitjan 26.november 1996 hjá kæraranum sendir Økið 25. februar 1997 rættingarskjal samsvarandi tí, sum kærarin hevði givið upp á inngjaldingarkortinum frá 10. august 1995.

Í kæruni sigur kærarin, at hann í 1995 ikki kravdi fyri MVG frá keyparanum, og dugir hann tí ikki at skilja, at hann nú skal gjalda, og minnir hann á skrivið 22. apríl sama ár.

MVG-kærunevndin skrivaði 22. december 1997 til kæraran og setir í hesum skrivi fram uppklárandi spurningar, sum kærarin svarar 14. januar 1998, har hann sigur, at hann fekk skeiva vegleiðing frá Økinum munnliga í 1995, og vísir annars til fyrr umrødda skrivliga svar, sum grannskoðarin fekk í 1996.

Toll- og Skattstovan er biðin um at geva frágreiðing í málinum. Við skrivi frá 22. januar 1998 ger Toll- og Skattstovan frágreiðing í málinum, men ger tó ongar viðmerkingar um pástandin um, at skeiv vegleiðing eisini skal vera givin, áðrenn sølan fór fram.

Í skrivi frá MVG-kærunevndini dagfest 28.mai 1998 til kæraran og Toll- og Skattstovuna ger nevndin vart við, at hon kundi hugsa sær at fyrisligið eina semju millum partarnar vísandi til serligu umstøðurnar, har alt bendir á, at kærarin skal hava handlað í góðari trúgv. Nevndin metir seg tá ikki sjálv at kunna taka aðra avgerð enn, at MVG skal gjaldast.

Í skrivi dagfest 3. juni 1998 frá kæraranum sigur hann seg ikki vilja innganga semju í málinum, og biður hann tí um, at nevndin tekur málið til avgerðar.

Málið varð lagt fyri nevndina av nýggjum 24.03.99, men ynskti nevndin tá at fáa greiðari upplýsingar um sjálva søluna og um leiklutin hjá Toll- og Skattstovuni undan søluni.

Við skrivum dagfest 25.03.99 er kærarin biðin um at upplýsa, nær hann fekk upplýsingarnar frá Toll- og Skattstovuni um, at mvg. ikki skal roknast av søluni, og Toll- og Skattstovan er spurd um sínar viðmerkingar til pástandin hjá kæraranum um, at Toll- og Skattstovan longu hevði givið skeivu upplýsingarnar munnliga áðrenn søluna. Kærarin hevur í hesum sambandi greitt frá, at sølan fór fram 10.04.1995, og at tað var stutt áðrenn søluna, at hann spurdi seg fyri hjá Toll- og Skattstovuni um hesi viðurskifti. Toll- og Skattstovan hinvegin gevur ikki beinleiðis svar uppá fyrispurningin men vísir bert til frágreiðing sína frá 22.01.1998.

Toll- og Skattstovan ger galdandi:
At kærarin, tá ið hann seldi maskinuna hevði roknað við MVG, og at hann í síni avrokning til Toll- og Skattstovuna, Øki fyri 2. ársfjórðing við inngjaldingarkorti frá 10. august 1995 hevði goldið nevndu 4.000 kr. Kærarin hevur sostatt ikki handlað í nøkrum "villfarilsi" orsakað av skeivari ráðgeving frá teimum.

Rættingarskjalið frá 14. februar 1996. T&S vísir bert á, at kærarin handlar í mun til skeiva ráðgeving, sum er givin eftir at handla varð. Toll- og Skattstovan vísir á, at hesi viðurskifti vóru rættaði longu við skrivinum frá Stýrinum dagfest 28.03.1996, og at hesi viðurskifti tí als onga ávirkan hava havt á søluna, sum fór fram 10.04.1995.

Toll- og Skattstovan mælir tí til, at avgerð teirra verður staðfest.

Kærarin ger galdandi:
At hann eftir ráðum frá Toll- og Skattstovuni, Øki í 1995 seldi eina gravimaskinu uttan at krevja MVG av søluni, at hann hevur handlað eftir upplýsingunum frá Toll- og Skattstovuni og tí ikki eftirfylgjandi kann verða kravdur at rokna MVG av søluni.

Avgerð:
Meirvirðisgjaldskærunevndin leggur til grund fyri avgerð síni, at sambært § 11 stk. 4 í meirvirðisgjaldslógini átti MVG av røttum at verið kravt við sølu av brúktu gravimaskinuni, men at MVG ikki er upp-kravt í samband við søluna, og MVG uppgerðin fyri 2. ársfjórðing 1995, har MVG er roknað av søluni av gravi-maskinuni og seinni broytingar í hesum skyldast ósemju millum kæraran og grann-skoðara hansara um, hvat átti at vera gjørt.

Kærarin hevur greitt frá, at tann manglandi uppkrevjingin av MVG skyldast skeivum upplýsingum frá Toll- og Skattstovuna, Økinum. Toll- og Skattstovan hevur, sum framløgdu skjølini eisini sýna, váttað, at hon hevur givið skeivar upplýsingar, eftir at sølan er farin fram, meðan kærarin fastheldur, at somu upplýsingar eisini eru givnir honum, áðrenn sølan fór fram 10.04.1995

Pástandurin hjá kæraranum er lagdur fyri Toll- og Skattstovuna, men hevur Toll- og Skattstovan – hóast beinleiðis spurd um hesi viðurskifti - hvørki afturvíst pástandinum ella tikið undir við hon-um. 

Meirvirðisgjaldskærunevndin er av tí áskoðan, at umstøðurnar við sølu og eftirfylgjandi gongdin í máli-num herundir, at Toll- og Skattstovan ikki afturvísir frágreiðingini frá kæraranum, stiðja frá-greið-ingini hjá honum, og leggur nevndin tí frágreiðingina frá kæraranum til grund fyri avgerðini.

Vísandi til nevndu viðurskifti avgjørdi Meirvirðisgjaldskærunevndin at geva kæraranum viðhald í kær-uni.

